
ТҮСЭЛ

Буряад хэлэнэй 2030 он хүрэтэрхи хүгжэлтын

СТРАТЕГИ

I. ЮРЭНХЫ ЗҮЙЛНҮҮД

1. Буряад хэлэнэй хүгжэлтын Стратеги (саашадаа – Стратеги) болбол буряадуудай Бурад Уласта, Эрхүүгэй можодо, Үбэр Байгалай хизаарта болон Оросой Холбоото Уласай дэбисхэр дээрэ ба гүрэнэй хилын гадуур тогтонижон ажаһууһан газарнуудта буряад хэлэ хүгжөөлгын гол зорилгонуудай, шухала шэглэлнүүдэй, арга боломжонуудай, шиидхэхы асуудалнуудай нэгэдхэһэн системэ болоно.

2. Тус Стратеги буряад хэлэ сахихын, тэрэниие саашань дабшуулан хүгжөөхын болон хэрэглэмжынь үргэдхэхын зорилготойгоор зохёогдобо. Гүрэнэй болон нютагай засагай зургаануудай, эрдэмтэдэй, болбосоролой эмхинүүдэй, ниитын эмхинүүдэй, хүдэлөөнүүдэй, эрхэтэдэй талаһаа һаналаа нэгэдэн, буряад хэлэ сахин хүгжөөхэ зүбшөөрэгдэһэн түхэлтэй хэмжээ ябуулгануудые нэбтэрүүлхын үндэһэ һуури боложо үгэхэ юм. Буряад Уластахи, Оросой Холбоото Уласай болон хилын гадуур газарнуудаар буряадуудай тогтонижон ажаһуугаа нютаг можонуудта хэлэнэй түрын бодолго бэелүүлэгшэдэй ажаябуулга эршэдүүлэн залаха зэргэтэй.

3. Стратеги Оросой Холбоото Уласай Үндэһэн хуулида, Буряад Уласай Үндэһэн хуулида, Оросой Холбоото Уласай болон Буряад Уласай хэлэнүүд тухай хуулинуудта, Оросой Холбоото Уласай болон Буряад Уласай болбосорол тухай хуулинуудта, Оросой Холбоото Уласай болон Буряад Уласай бусад хуулинуудта ба буряадуудай тогтонижон ажаһуугаа нютаг можонуудай хуулинуудай юрэнхы ёһондо, мүн Оросой Холбоото Уласай Үндэһэтэнэй талаар гүрэнэй түрын бодолгын 2030 он хүрэтэрхи Стратегидэ, Буряад Уласай Үндэһэтэнэй талаар түрын бодолгын гол бодолдо түшэглэнэ.

4. Стратегиин юрэнхылһэн шанар Буряад Уласай, Эрхүүгэй можын, Үбэр Байгалай хизаарай болон буряадуудай тогтонижон ажаһуугаа бусад нютаг можонуудай гүрэнэй засагай зургаануудай, нютагай засагай зургаануудай, эрдэмэй хүреэлэнгүүдэй, болбосоролой эмхинүүдэй, ниитын байгуулгануудай, эрхэтэдэй буряад хэлэ дэлгэрһэн газар дэбисхэр дээрэ хүгжөөхэ талаар хамтаран ажаллалгые хараална.

5. 2018 оной февралиин 27-до гурбан можын Болбосоролой яамануудай хоорондо баталагдаһан «Буряад хэлэ сахин хүгжөөхэдэ харилсан ажаллаха тухай» хэлсээндэ түшэглэн, Үбэр-Байгалай хизаарай болон Эрхүүгэй можын засагай газарай эмхи зургаанууд тус Стратегиие баталхаар хараалагдана, харин Монгол Уласай Дорнод ба Хэнтэй аймагуудаай ба Хитадай Арадай Уласай Үбэр Монголой өөртөө засаха аймагай засагай зургаанууд мүн лэ энэ шэглэлээр эдэбхитэй хамтын ажал ябуулха гэжэ тухайлагдана. Энэ ушар харилсан ажаллалгые можонууд хоорондын ба услахоорондын хэмжээндэ хүрэтэр үргэхэ зэргэтэй.

II. БУРЯАД ХЭЛЭНЭЙ МүНөө үЕЫН БАЙДАЛ
6. 2008 ондо Буряад хэлэнэй ехэ хурал дээрэ абтаһан «Буряад хэлэнэй хүгжэлтын гол бодол» 2009 ондо Буряад Уласай засагай газарай Тогтоолоор баталагдаһан байна (саашадаа – Гол бодол).

7. Үнгэрэгшэ арбан жэлэй үе саг хэдэн урагшатай дүнтэй байгаа, тэрэ тоодо 2010 ондо бэелүүлэгдэжэ эхилһэн дүрбэн жэлэй гүрэнэй бюджедһээ хангамжатай программа тусхай үүргэтэй байба гэбэшье, буряад хэлэнэй юрэнхы байдал муудаһаар зандаа. Буряад хэлэеэ мэдэхэгүй багашуул, залуу наһанай зон олошоржо байнхай. Буряад хэлэ үзэдэг һургуулинууд үсөөрһөөр лэ үсөөржэ байна. Хэлэеэ мэдэхэ буряадуудай тоо элирүүлхэ зорилготой шэнжэлэлгын дүнгөөр 2016-2017 онуудта дунда һургуулинуудай 62 хуби үхибүүд, хүүгэдэй сэсэрлигүүдэй 73 хуби үхибүүд түрэлхи хэлэеэ огто мэдэхэгүй гэжэ тодорбо. Хараһаар байтарнай, багашуул, эдир наһанай хүүгэд хойшолонгүй түрэл хэлэеэ алдажа байна. Иимэрхүү байдал бусад нютаг можонуудташье дэлгэржэ байна.

8. Оросой Холбоото Уласай «Болбосорол тухай хуули» (2012.12.12. № ФЗ-273) ба Буряад Уласай «Буряад Уластахи болбосорол тухай хуули» (2013.12.13 № 240-V) баталан абалга элдэб эсын хойшлонгуудтай байжа, дунда һургуулинуудта буряад хэлэ үзэхэ арга боломжонуудые муудуулһан юм.

9. 2014 оной мартын 7-до «Буряад Уласай хэлэнүүд тухай» хуулинуудта шэнэлэлтэ хубилалтанууд баталагдан абтаһан ушар бага зэргэ урагшатай байба (2014.03.07 № 278-V). Эдэл хубилалтануудай ашаар буряад хэлэ сахин хүгжөөхэ гүрэнэй программа хуулита болоо һэн.
10. 2009 оной Гол бодолой олон асуудалнууд шидхэгдээ, гэбэшье хэдэн зүйлнүүдээр ажал ябуулагдаһаар. Гэхэтэй хамта хубилаад байһан эрхэ нүхэсэлнүүдтэй холболдуулан, 2009 оной Гол бодолой шэнэлэгэдхээр гэхэ гү, али эмхидхэлэй шанар түхэлтэй шэнэ данса баталагдан абтажа, Буряад Уласта, Эрхүүгэй можодо, Үбэр Байгалай хизаарта, Россиин бусад можо нютагуудта, хилын сагууршье буряад хэлэ хүгжөөлгын асуудалнуудые шиидхэхэ гол хараа бодол, буряад хэлэнэй саашанхи хүгжэлтын ябаса элирүүлхэ зэргэтэй.
11. 2009 оной Гол бодолой ёһоор буряад хэлэ гүрэнэй хэлэн (хоёрдохи), түрэлхи буряад хэлэн ба уран зохёол заалгын шэнэ программанууд зохёогдобо. Дээрэ нэрлэгдэһэн программануудһаа урид гараһан «Буряад хэлэн гүрэнэй хэлэн (хоёрдохи хэлэн)» гэһэн хэшээлээр зохёогдоһон һуралсалай номууд тэдэнэй аргагүй дуталдуу сагта яһала туһатай байгаа, гэбэшье тэдэ номуудые хэрэглэхын үедэ хэлэ заалгын арга боломжонууд, зааха ёһо заршам гэхэ мэтэ мүлигдэбэ, һургуулида туршалга гараба гэлтэй. Болбосоролой жэшээтэ программануудай бии болоходо, эхин ангинуудһаа дунда ангинууд хүрэтэр нэгэн шугамаар зохёогдоһон һуралсалай номуудые бэлдхэн хэблэхэ, хэлэнэй материал тус номуудта оруулхын тула эрдэмэй-зааха онол аргын талаһаа шэлэн элирүүлхэ ажал урагшалха юм. «Буряад хэлэн гүрэнэй хэлэн (хоёрдохи)» гэһэн хэшээлнүүдтэ зорюулагдаһан һурагшадай заатагүй мэдэхэ болохо үгын сангай согсолбори ба грамматикын һурагшадай үзэхэдэ зохистой зүйлнүүдые тайлбарилһан заабариин ном (минимум) хэблэгдэбэ (1-9-дэхи ангинууд). Хүүгэдэй сэсэрлигһээ шууд ехэ һургуули хүрэтэр буряад хэлэ заалгын үхибүүдэй наһандань таарама нэгэдэмэл системэ зохёохо хэрэгтэй. Эдэ болон бусад баримтанууд һуралсалай номуудые зохёоходо, заатагүй хараада абтаха ёһотойнь дамжаггүй. Харин мүнөө сагта һуралсалай номуудые зохёолго нэгэн ниитэ шугам баримталһан, уламжалһан шанартайгаар ябуулагданагүй.
12. Буряад хэлэ гүрэнэй хэлэн гэһэн хэшээл заалгын гол асуудалынь гэхэдэ хэлэнэй материал шэлэн абалгын, хэлэ заалгын нэгэдхэһэн хараа бодол баримталалгын асуудалнууд хүсэд шиидхэгдээгүй. Нэгэдхэһэн хараа бодол зохёон найруулга шэнээр зохёогдоһон һуралслай номуудые сэгнэхэдэ, нэбэтрүүлхэдэ, ехэ үүргэтэй байха.
13. Хэлэ үеһөө үедэ дамжуулха хэрэгтэ буряад хэлэнэй багшанарые бэлдэлгэ гол һууринуудай нэгые эзэлнэ. Мүнөө сагта буряад хэлэнэй мэргэжэлтэдые Буряадай гүрэнэй ехэ һургуули (БГЕҺ), Эрхүүгэй гүрэнэй ехэ һургуули, Буряадай улас түрын багшанарай колледж, Агын багшанарай колледж бэлэдхэн гаргана. Буряад хэлэ мэдэхэгүй зондо буряад хэлэ зааха элдэб шэнэ үеын арга боломжонуудые шудалһан  мэргэжэлтэдые бэлэдхэлгэдэ шиидхэгдээгүй асуудалнууд ушарна. Дээрэ нэрлэгдэһэн болбосоролой эмхинүүдые дүүргэһэн мэргэжэлтэд гансал болбосоролой ажалда оролсодоггүй харин, олондо мэдээсэл тараадага хэрэгсэлнүүдтэ, соёл урлалда, эрдэмэй ажалда оролсодог хадань, тэдэниие бэлэдхэлын байгуулга һайжаруулха хэрэгтэй.
14. 2014 ондо баталагдан абтаһан Буряад хэлэ хүгжөөлгын гүрэнэй программа (2014-2020) буряад хэлэ сахин хүгжөөлгэдэ горитой түлхисэ үгөө һэн. Гэхэтэй хамта тус программын һомолһон мүнгэнэй булинги ехэ хубинь буряад хэлэ ба уран зохёолой, бусадшье һуралсалай номуудые хэблэн гаргалда гаргашалагдана. Энэ гаргашалхы зүйл программын бүридэл сооһоо гаргажа, Буряад Уласай бюджедтэ «Болбосорол» гэһэн бүлэгэй амяарнь нэгэ зүйл болгожо оруулха тон шухала. Мүн баһа Гүрэнэй программаар хэгдэһэн хэмжээ ябуулгануудай, бэелүүлэгдэһэн түсэлнүүдэй ашаар хэлэнэй талаар түрын бодолгын ёһотоор бэелүүлгэдэ анхарал табижа, буряад хэлэ мэдэхэгүй зоной, залуушуулай, мэргэжэлтэдэй, багшанарай болон бусад зоной тала хараада абаһан хэмжээ ябуулганууд зохёогдохо зэргэтэй.
15. Буряад хэлэ хүгжөөлгэ хэлэнэй түшэг тулгуури болохо буряад арадай урданай ёһо заншал, аман зохёол сахин хүгжөөлгэтэй нягта холбоотой.
16. 2015 ондо Буряадай гүрэнэй ехэ һургуулиин дэргэдэ Буряад хэлэ сахин хүгжөөхэ түб байгуулагдажа, удаадахи жэлдэнь тус шэглэлээр эдэбхитэй ажалаа урагшатай ябуулжа эхилээ. Гэхэтэй хамта БГЕҺ-иин энэ һалбариин тус асуудалай олон тала үргэнөөр элсүүлэн шиидхэхэ арга шадал багадана. Уласайнгаа, мүн хүршэ можонуудай дэбисхэр дээрэ хэлэнэй түрын бодолгын байгуулгын ябасада нүлөөлхэ эрхэ түлөөлгэнь багадана гэхээр, тиин Буряад Уласта Болбосоролой болон эрдэм ухаанай яаманай дэргэдэ Буряад хэлэ хүгжөөлгын улас түрын түб байгуулагдаагүй байһаар зандаа.
17. Олондо мэдээсэл тараадаг хэрэгсэлнүүд үсөөржэ, хоёр гурбан лэ үлэнхэй. Энэ талаар улас түрын «Буряад үнэн» сонин ба уран һайханай, ниитын-түрын бодолгын «Байгал сэдхүүл» түрүү һуури эзэлнэ. Эдэнэрһээ гадуур Захааминай болон Хэжэнгын аймагуудта буряад хэлэн дээрэ сонинууд хэблэгдэнэ. Хоёр хэлэн дээрэ сонинууд хоёр аймагта гарана. «Минии Буряад», «Ошор зам» гэхэ мэтын үнгэтэ сэдхүүлнүүдэй нэгэ хэдэн дугаарнууд гараад, саашада болишобо.
18. Гүрэнэй хэблэлэй үгы дээрэһээ зарим хэблэгдэһэн номуудай шанар муу байна: буряад хэлэнэй бэшэгэй, литературна хэлэнэй хэм хэмжээ баримталагданагүй, олон ушарта голодоһотой номууд гарана. Гүрэнэй программын грантын тэдхэмжээр уран һайханай, соёл урлалда зорюулагдаһан хэдэн арбаад номууд жэл бүри хэблэгдэн гарана. Эдэ номуудай үсөөн хэһэгээр хэблэгдэдэгынь энэ урагшатай хэрэгые мухардуулна.
19. Соёлой талаар урагшатай дабшалта эхилһэншье һаа, хүндүүлхэй асуудалнууд үлэнхэй зандаа, тэрэ тоодо театрнууд болон уран һайханай элитэ, мэдээжэ бүлгэмүүд Буряад Уласай аймагуудаар үсөөн ябажа зүжэг наадаяа харуулхань тон үсөөн. Энэбайдалай шалтагаан болбол мүнгэнэй ехэ гаргаша болохо юм. Ехэ дэлгэрэнги болоһон элдэб мүрысөөнүүд (Наранай туяа, Хүхюу буряад г.м.) һайн аша үрэтэй байба.
20. Буряадай гүрэнэй телерадиокомпаниин дамжуулгануудай саг болзорынь багадаһаар багадажал байна, харин дамжуулгануудай гараха саг (үглөөгүүр, үдэртөө) ажалшадай болон һурагшадай харахада тон таарамжагүй. Буряадаар «Буряад-FM» радио, утаһан теле-субаг «Сэлэнгэ» дамжуулгануудаа дурадхана. Буряад дамжуулгануудай гарадаг саг ба элсүүлдэг газар дэбисхэрынь (ехэнхидээ Улаан-Үдэ хото ба оршон хүдөө нютагууд) тон лэ бага. Гүрэнэй программын хэмжээндэ (Буряад Уласай Толгойлогшын ба Засагай газарай Захиргаанай Мэдээсэлэй бодолгын талаар хороон) грантын аргаар дамжуулгануудые зохёолго болон сонин, сэдхүүлнүүдые хэблэхэдэ туһаламжа хүргэгдэнэ.

21. Шэнэ үеын оньһон түхеэрэлгын талаар түрүүшын алхамууд хэгдэжэ байнхай. Гүрэнэй программын хэмжээндэ грантын аргаар бүтээгдэһэн элдэб олон тоото интернет-бүтээлнүүдэй нэгэ хэдыхэниинь лэ саг үргэлжэ ажаллажа байна. Эдэ бүтээлнүүдһээ гадна олон янзын сахим хэрэгсэлнүүд: һургалгын хэрэгсэлнүүд, нааданууд, дуугардаг алфавит (сагаан толгой), 3D-Толи г.м. зохёогдожо, олондо тараагдана.

III. БУРЯАД ХЭЛЭНЭЙ ХҮГЖЭЛТЫН СТРАТЕГИИН ЗОРИЛГОНУУД, ЁҺО ЗАРШАМ, ГОЛ ШЭГЛЭЛНҮҮД БОЛОН ШИИДХЭХЫ АСУУДАЛНУУД
22. Буряад хэлэнэй хүгжэлтын Стратегиин гол зорилгонууд хадаа буряад хэлэ сахин хүгжөөлгэ, буряад арадай түрэл хэлэ, үндэһэн соёл дүүрэн зэргээр хүгжөөхэдөө, Буряад Уласай болон хүршэ нютаг можонуудта ажаһуугаа бусад арадуудай хэлэнэй болон үндэһэн соёлой хүгжэлтэтэй нягта холбоотойгоор хүгжөөхэ тааруу эрхэ нүхэсэл зохёолго; гол зорилго хүсэлдүүлхэ хэм хэмжээ ябуулгануудые эдэбхижүүлгэ; буряад хэлэ сахин хүгжөөлгые мүнгэн һангай, хуули эрхын талаһаа хүсэд дүүрэн хангалга; засагай зургаануудай, эрдэмтэдэй, болбосоролой эмхинүүдэй, ниитын эмхинүүдэй болон хүдэлөөнүүдэй, эдэбхитэй эрхэтэдэй буряад хэлэ сахин хүгжөөхэ талаар ажаябуулгые тааралдуулан зохёолго.

23. Буряад хэлэнэй хүгжэлтын Стратегиин шиидхэхы гол асуудалнууд:
а) буряад зоной ажаһуугаа газар бүридэ буряад хэлэ сахин хүгжөөлгэ;

б) буряад хэлэнэй хүгжэлтын гол шэглэлнүүдые элирүүлгэ;

в) буряад хэлэ сахин хүгжөөлгэдэ зорюулагдаһан хэмжээ ябуулгануудые эрхэ хуулиин, мүнгэн һангай талаһаа хангалга;
г) буряад хэлэ сахин хүгжөөлгын талаар Буряад Уласай, Эрхүүгэй можын, Үбэр Байгалай хизаарай, буряадуудай тогтонижон ажаһуугаа бусад нютаг можонуудай гүрэнэй засагай ба нютагай засагай зургаануудай ажаябуулгые зохилдуулга;

д) буряад хэлэнэй хэрэглэлгын талмай үргэдхэлгэ, мүн һайн дуранай ёһоор буряадаар дугардаг буряадуудай, бусад яһатанай тоо олошоруулга;
е) Стратегиин гол зорилгонуудые бэелүүлхын тулада гүрэнэй ба хубиин олзын хэрэг эрхилэгшэдэй харилсан ажаллалгые хүгжөөлгэ;

ж) Буряад хэлэ схаин хүгжөөлгын жаса, тэрэ тоодо эндаументын түхэлэй жаса байгуулга.
24. Буряад хэлэнэй хүгжэлтын Стратегиин гол заршамууд гэбэл, иимэ: 

а) ганса нэгэн хүнэй, үндэһэтэнэй нэгэдэлэй болон бүхы ниитын эрилтэ хэрэглэмжэ хараада абалга;
б) буряад арадай Оросой Холбоото Уласай бусад арадуудтай болон бусад нютаг можонуудта тогтонижон ажаһуугаа буряад зонтой хэлэнэй, үндэһэн соёлой талаар харилсаа хүгжөөлгэ;
в) хэлэнэй талаар түрын бодолгын хүгжэлтын гол шэглэлнүүдые элирүүлгэдэ эрхэтэдэй ниигэмые, тэрэнэй бүридэлэй хубинуудые, ниитын эмхинүүдые, эрдэмтэдые, олзын хэрэг эрхилэлгын эмхинүүдые болон эблэлнүүдые хабаадуулга;

д) хэлэнэй талаар түрын бодолго байгуулгада бүхы хабаадагшадай харилсан ажаллаха эрхэ нүхэсэл байгуулга;

е) буряад хэлэ Оросой Холбоото Уласай гүрэнэй хэлэнтэй, хүршэ нютаг можонуудай хэлэнүүдтэй нягта холбоотойгоор хүгжөөлгэ;

ж) арадуудай хани барисаа бэхижүүлгэ, буса яһатанда талархалтайгаар хандалга, өөрын яһатаниие үлүү үмөөрэн бусадые даралга, нютаг нугаараа амяарлаха һэдэлгэ усадхалга;

25. Дээрэ нэрлэгдэһэн зорилгонуудые хүсэхын тула иимэ асуудалнуудые шиидхэхэ хэрэгтэй гэбэл:
1) Гүрэнэй болон нютагай засагай талаар:

а) буряад хэлэ хүгжөөлгын хэрэгтэ гүрэнэй-ниитын оньһон арга боломжо байгуулга;

б) Буряад Уласай «Буряад Уласай арадуудай хэлэнүүд тухай» хуулиин ёһоор буряад хэлэ дэмжэһэн гүрэнэй программа баталан абалга;

в) гүрэнэй болон нютагай засагай зургаануудай, эмхинүүдэй ажалда буряад хэлэ хэргэлэлгэ нэбтэрүүлгэ.

2) Болбосоролой талаар:
а) Буряад хэлэн гүрэнэй хэлэн гэһэн хэшээлээр бүхы болбосоролой эмхинүүдтэ хэрэглэхэ нэгэдхэһэн һуралсалай түсэб нэбтэрүүлгэ ба нютаг можын болбосоролой үндэһэн гол бодол зохёолго ба нэбтэрүүлгэ;
б) буряад хэлэ үзэлгэтэй болбосоролой эмхинүүдэй хэлхеэ сахилга болон үргэдхэлгэ;

в) мүнөө үеын эрдэм-шэнжэлэлгын һуури дээрэ үндэһэлһэн шэнэ сагай эрилтэдэ таарама һуралсалай номуудые зохёолго, хэблэлгэ; буряад хэлэ заалгын онол арга нарижуулга;

г) буряад хэлэнэй багшанарые, соёлой мэргэжэлтэдые, эрдэмтэдые гүрэнэй һангай ашаар ехэ болон мэргэжэлэй дунда һургуулинуудта бэлэдхэхэ байра олошоруулга;
д) мүнгөөр гү, али ондоошье аргаар буряад хэлэнэй шэнэ үеын һаралсалай номуудые хэблүүлгын ажал урмашуулга;;
е) «Бүхэевропын хэлэ мэдэхэ зэргэнүүдэй хэмжээнтэй» адлидхагдаһан буряад хэлэ мэдэхэ зэргын шатануудай системэ зохёон байгуулга;
ж) буряад хэлэ үзэхэ дуратайшуулда таатай эрхэ нүхэсэл олгуулга;
з) дэлхэйн эрдэм шэнжэлэлгын эрхим туйлалтануудта, мүнөө үеын IT-технологинуудта үндэһэлһэн хэлэ заалгын онол аргануудые зохёолго.
3) Эрдэмэй талаар:
а) номой буряад хэлэ нарижуулан баяжуулхын зорлиготойгоор яряанай хэлэ шэнжэлэлгэ;
б) буряад хэлэнэй үгын сан, грамматика болон найруулгын талаар шэнжэлэлгэнүүдые эмхидхэлгэ;

в) оршуулгын, тусхайта болон тайлбари толинуудые зохёолго;

г) байрад хэлэнэй байдалай, мүн хүгжэлтынь шэглэлнүүдые элирүүлһэн шэнжэлэлгэнүүдые ябуулга.
4) Олондо мэдээсэл тараадаг хэрэгсэлнүүдэй талаар:
а) буряад хэлэн дээрэ гаража байдаг олондо мэдээсэл тараадаг, илангаяа хүүгэдтэ зорюулагдаһан, хэрэгсэлнүүдэй эдэбхитэй ажаллалга, хүгжэлтэ болон дэлгэрэлгэдэ таатай эрхэ нүхэсэл байгуулга;
б) буряад хэлэн дээрэ нэбтэрүүлэгдэдэг дамжуулгануудай саг болзор ехэжүүлгэ, шэнэ субаг, студинуудые дэмжэлгэ;
в) FM-радиогой таһалгаряагүй ажаллалгын эрхэ нүхэсэл байгуулга;
г) аймагуудай буряад хэлэтэй олондо мэдээсэл тараадаг хэрэгсэлнүүдые дэмжэхэ, тооень олон болголго;

5) Соёл урлалай талаар:
а) олоной хабаадалгатай найр наадануудта буряад хэлэ үргэнөөр хэрэглэлгэ;

б) Буряадай театрай урлал дэмжэлгэ, мүн баһа арадай театрнуудые, уран һайханай, тэрэ тоодо хүүгэдэй, бүлгэмүүдые дэмжэлгэ;

в) буряад кино дэмжэлгэ, кино-, видеофильмнүүдые, тэрэ тоодо Буряад Уласта буулгагдаһан фильмнүүдые буряадшалга, Буряад Уласай газар дэбисхэр дээрэ харуулгые дэмжэлгэ;

6) Ном хэблэлэй ба уран зохёолой талаар:
а) буряад номуудай хэблэл дэмжэлгэ болон саашадаа хүгжэхэ эрхэ нүхэсэлынь байгуулга;

б) уран зохёолой бүтээлнүүдые, имагтал багашуул болон залуушуулда зорюулагдаһан зохёолнуудые хэблэн гаргалгые дэмжэлгэ ба мүнгөөр тэдхэлгэ;

в) залуу зохёолшодой мүрысөөнүүдые үргэлжэ (2 жэлэй нэгэ удаа) үнгэргэхэ, бэлигтэй залуу зохёолшодой бүтээлнүүдые хэблэн гаргалгые дэмжэлгэ;
г) дэлхэйн шэлдэг зохёолнуудые оршуулан хэблэхэ ябадал дэмжэлгэ.

7) Шэнэ үеын мэдээсэлэй-хэлхеэ холбооной оньһон түхеэрэлгын талаар:
а) һуралсалай оршондо шэнэ оньһон түхеэрэлгын хэрэглэмжэ үргэдхэлгэ;

б) буряад сэдэбүүдые сахим хэрэгсэлнүүдтэ оруулга ба тусгаар сайтнуудта оруулалга;

в) буряад хэлэ, арадай оюун ухаа нэбтэрүүлһэн буряад хэлэтэй интернет-сайтнуудые дэмжэлгэ;

г) интернедтэ буряад уран зохёолой бүтээлнүүдые олоор нэбтэрүүлгэ;

д) буряад хэлэ хүгжөөлгэдэ мэдээсэлэй сахим оньһо дэлгэрүүлгэ;

е) буряад хэлэтэй гү, али буряад хэлэндэ һургаһан программануудые болон бусад IT-бүтээлнүүдые дэмжэлгэ ба тэдхэлгэ.
IV. БУРЯАД ХЭЛЭНЭЙ СТРАТЕГИИН БЭЛҮҮЛГЫН АРГА ОНЬҺОН

26. Тус Стратегиин беэлүүлгэ иимэ зүйлнүүдые хараална гэбэл:

а) Буряад Уласай Засагай газарай талаһаа буряад хэлэ хүгжөөлгын программа баталан абалга ба мүнгөөр һомололго, мүн тиихэдэ буряадуудай тогтонижон ажаһуугаа нютаг можонуудта буряад хэлэ хүгжөөлгын программануудые гү, али иимэ удха шанартай бусадшье дансануудые баталан абалга; адли удха шанартай программануудые нютагай засагай зургаануудай абалгые дэмжэлгэ;

б) Буряад Уласта, буряадуудай тогтонижон ажаһуугаа хүршэ нютаг можонуудта буряад хэлэ сахин хүгжөөлгэдэ шэглүүлэгдэһэн хуулита дансануудые баталан абалга;

в) буряад хэлэ хүгжөөлгын Жаса байгуулга, тэрэ тоодо эндаументын түхэлтэй жаса;

г) буряад хэлэ хүгжөөхэ хэрэгтэ гүрэнэй-хубиин олзын хэрэг эрхилэлэлгын эмхинүүдтэй хамтын ажал хүгжөөлгэ (олондо мэдээсэл тараадаг хэрэгсэлнүүдые дэмжэлгэ ба шэнэ хэрэгсэлнүүдые бии болголго, ном хэблэлгэ, элдэб мүрысөөнүүдтэ, бусадшье хэмжээ ябуулгануудта мүнгэ һомололго);
д) можонууд хоорондын хэлсээнүүдые, мүн тэрэ тоодо хүршэ хари гүрэнүүдэй можонуудта (Монгол Улас, Хитад Улас) буряад хэлэ сахин хүгжөөхэ тухай хэлсээнүүдые баталалга;

е) Буряад Уласта, хүршэ можо нютагуудта, хари гүрэнүүдтэ (Монгол Улас, Хитад Улас) Стратегиин бэеэлүүлгэ тухай мэдээсэл тунхаглалга;

ж) буряад хэлэ сахин хүгжөөхэ, соёл шэнжэлхэ, дэлгэрүүлхэ ажал ябуулжа байһан нютаг можонуудай, тэрэ тоодо Буряад судлалай академитэй, Буряад соёл хүгжөөлгын жасатай (Монгол Улас), Буряад соёл судалалгын ниигэмтэй (Хитад Улас), ниитын болон бусад эмхинүүдтэй нягта холбоотой харилсаа байгуулга.

27. Тус Стратегиин бэелүүлгые Буряад Уласай Толгойлогшын дэргэдэхи буряад хэлэнэй комисси юрэнхылэн хүтэлбэрилнэ. Эрхүүгэй можодо, Үбэр Байгалай хизаарай газар дэбисхэр дээрэ нютаг можын засагай зургануудай талаһаа түлөөлэгдэһэн тусхай эмхи зурганууд хүтэлбэрилнэ.

28. Стратегиин беэлүүлгын ябаса хинан шалгахын ба зохилдуулан шиидхэлгын тулада, Буряад Улас, Эрхүүгэй можо болон Үбэр Байгалай хизаар гурбанай хоорондо хамтын тааралдуулгын зүблэл байгуулагдажа болоно.
29. Тус Стратегидэ заһалта нэмэлтэнүүд, тодорхойлолтонууд белүүлгын ябасые Буряад Уласай, Эрхүүгэй можын ба Үбэр Байгалай хизаарай засагай зургануудай шиидхэбэреэр, хинан шалгалтын дүнгөөр оруулагдаха зэргэтэй.

V. ТҮГЭСХЭЛЭЙ ЗҮЙЛНҮҮД
30. Буряад хэлэнэй хүгжэлтын Стратеги Буряад хэлэнэй ехэ хуралай үедэ абтажа, Буряад Уласай Засагай газарай тогтоолоор баталагдана.

31. Тус Стратегидэ оруулагдаха хубилалта нэмэлтэнүүд буряадуудай тогтонижон ажаһуугаа нютаг можонуудай, тэрэ тоодо гадаада уласуудай нютаг можонуудай засагай зургаануудтай зүбшөөрэн хэлсэгдэһэнэй удаа Буряад Уласай Толгойлогшын дэргэдэхи буряад хэлэнэй комиссяар баталагдана.

32. Тус Стратеги Буряад Уласай Засагай газарай тогтоолоор баталагдаһанай удаа, хүршэ можонуудай – Эрхүүгэй можын ба Үбэр Байгалай хизаарай, мүн баһа гадаада уласуудта буряадуудай тогтонижон ажаһуугаа можо нютагуудай (Монгол Улас, Хитад Улас) – засагай зургаануудта баталагдахаар дурадхагдана.

33. Тус Стратегиин бэелүүлэгдэхэ болзор 2030 оноор хизаарлагдана. Энэ болзорой хүрэжэ ерэхэдэ, Стратегиин бэелүүлгын үрэ дүнгүүдые тоодо абажа, өөрын тусгаар зорилготой, шиидхэхэ асуудалнуудтай, ажаябуулгын гол шэглэлнүүдтэй ба заршамуудтай шэнэ Стратеги баталан абагдана гү, али адли удха шанартай данса тусгаар болзороор баталагдан абтана.
